
Ed. 414. Frumvarp til laga [156. mál]
um stofnun prófessorsembættis í eðlisfræði við verkfræðideild Háskóla íslands
og starfrækslu rannsóknarstofu til geislamælinga.

(Lagt fyrir Alþingi á 76. löggjafarþingi, 1957.)

1. gr.
Stofna skal nýtt prófessorsembætti í verkfræðideild Háskóla íslands og veitist

það f fyrsta sinn frá 1. okt. 1957 að telja.
Um prófessor þennan gilda að öllu sömu reglur og um prófessora þá, sem fyrir

eru við háskólann.

2. gr.
Við Háskóla Islands skal setja á stofn rannsóknarstofu til mælinga á geisla-

virkum efnum. Skal hún lúta verkfræðideild háskólans, og er prófessorinn i eðlis-
fræði jafnframt. forstöðumaður hennar.

3. gr.
Menntamálaráðherra setur reglugerð um starfsemi rannsóknarslofunnar, að

fengnum tillögum verkfræðideildar háskólans.

4. gr.
Lög þessi öðlast þegar gildi.

Athugasemdir við lagafrumvarp þetta.
Frumvarp þetta er flutt að beiðni Háskóla íslands.
Eðlisfræði er ein aðalnámsgrein i fyrra hluta verkfræðináms. Kennslu i þeirri

grein er nú þannig hagað, að einn af þremur prófessorum í deildinni hefur á hendi
helming hinnar munnlegu kennslu, auk þess sem hann kennir almenna aflfræði
og burðarþolsfræði. Tveir stundakennarar annast kennsluna að öðru leyti, annar
helming munnlegu kennslunnar, hinn verklegu kennsluna. Auk eðlisfræðikennsl-
unnar í verkfræðideild er eðlisfræði kennd til B.A. prófs í heimspekideild. Mundi
hinn nýi prófessor geta annað þeirri kennslu með kennslu í verkfræðideild, a. m. k.



á meðan prófessorinn Í aflfræði kennir þar hluta af eðlisfræðinni, eins og að framan
segir. Þess er þó að gæta, að námsmagn i eðlisfræði i verkfræðideild fer vaxandi og
að vegna skorts á kennslukröftum hefur orðið að hafa sameiginlega kennslu fyrir
2. og 3. árgang stúdenta, sem er að ýmsu leyti óheppilegt og þvi naumast til fram-
búðar. Kostnaður við stundakennslu i eðlisfræði við háskólann nam árið 1956 kr.
35000.00, er sparast mundi við stofnun þessa embættis.

í frumvarpi þessu er gert ráð fyrir, að starfrækt verði í framtíðinni rannsóknar-
stofa til mælinga á geislavirkum efnum, og að prófessorinn i eðlisfræði verði jafn-
framt forsöðumaður hennar. Hefur nokkurt fé verið veitt til þessarar starfsemi
þegar á þessa árs fjárlögum.

Sá þáttur kjarnfræða, sem fyrst í stað mun hafa mesta þýðingu fyrir ísland,
er notkun geislavirkra efna. í læknisfræði, landbúnaði, iðnaði og við ýmiss konar
rannsóknir fer notkun þeirra sívaxandi. Flest stærri sjúkrahús erlendis hafa nú sér-
stakar isótópadeildir, sem eru útbúnar til að meðhöndla og mæla geislavirk efni,
sem notuð eru til sjúkdómagreininga og til geislalækninga. Landbúnaðarrannsóknir
með geislavirkum efnum hafa valdið geysimiklum framförum, og má þar t. d. nefna
áburðarrannsóknir. í iðnaði eru fjölmörg not fyrir geislavirk efni, og geta þau
orðið til mikils sparnaðar. Áætlað hefur verið, að notkun geislavirkra efna hafi
sparað iðnaði Bandaríkjanna 150-200 milljónir dollara á árinu 1955.Geislaisótópar
auka einnig mjög rannsóknarmöguleika á ýmsum sviðum, svo sem í lífefnafræði.

Á því er enginn efi, að íslendingum ber að notfæra sér þá miklu möguleika, sem
notkun geislavirkra efna skapar. Án rannsóknarstofu, sem getur annazt meðferð og
mælingar á slíkum efnum, er ógerlegt að notfæra sér þau, svo að nokkru nemi. Það
er því brýn nauðsyn, að slíkri rannsóknarstofu verði komið á stofn. Forstaða slíkrar
stofnunar hlýtur óhjákvæmilega að kosta nokkurt fé, sennilega ekki innan við
kr. 30000.00 á ári. Er hagkvæmast að tengja þetta starf prófessorsembættinu i eðlis-
fræði, svo sem hér er ráð .fyrir gert í þessu frumvarpi.

Öllum þjóðum er nú ljóst, að mikil og vaxandi þekking i náttúruvísindum, eigi
sízt eðlisfræði, er þeim nauðsynleg, jafnvel lífsnauðsyn. íslendingar eru hér engin
undantekning. Er þess að vænta, að stofnun prófessorsembættis í eðlisfræði geti
orðið drjúgt skref i þá átt að auka slíka þekkingu og stuðla að því, að hún geti komið
að notum í lifsbaráttu þjóðarinnar. Þess má hér geta, að Háskóla Íslands hefur verið
ánafnað allmiklu fé, um 46 þús. dollur um, í arfleiðsluskrá Aðalsteins heitins Kristjáns-
sonar í Winnipeg, til kennslu og rannsókna í náttúruvisindum við Háskóla íslands.
Við þessu fé hefur háskólinn ekki enn getað tekið, vegna þess að fjárhæð þessi
nægir ekki til þess að standa straum af slíkri starfsemi út af fyrir sig. En ef frum-
varp þetta verður að lögum, skapast skilyrði til þess, að háskólinn geti veitt gjöf-
inni viðtöku og hafið starfsemi í anda arfleiðsluskár Aðalsteins heitins. Mundi
nokkuð af vaxlafé dánargjafarinnar geta gengið til þess að greiða hluta af launum
hins nýja eðlisfræðiprófessors, en afganginum varið til rannsókna.

Samkvæmt því, sem hér hefur verið sýnt fram á, mundi stofnun þessa embættis
í rauninni ekki hafa nein útgjöld fyrir ríkissjóð í för með sér, umfram það, sem
nú er og beinlínis leiðir af ráðstöfunum, sem þegar hafa verið gerðar.


